УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ

ЧУУЛГАНЫ ЭДИЙН ЗАСГИЙН БАЙНГЫН ХОРООНЫ

5 ДУГААР САРЫН 22-НЫ ӨДРИЙН ХУРАЛДААНААР

ХЭЛЭЛЦСЭН АСУУДЛЫН ДАРААЛАЛ

	№
	Хэлэлцсэн асуудал
	Хуудасны дугаар

	 1.
	Хуралдааны товч тэмдэглэл:
	1-3

	  2.
	Хуралдааны дэлгэрэнгүй тэмдэглэл: 
	4-20

	
	1.Төрийн өмчөөс аймаг, нийслэлийн өмчид эд хөрөнгө шилжүүлэх тухай Улсын Их Хурлын тогтоолын төсөл /төслийн үзэл баримтлалыг хэлэлцэх эсэх/
	4-14

	
	2.Монгол Улсын эдийн засаг, нийгмийг 2019 онд хөгжүүлэх үндсэн чиглэл батлах тухай Улсын Их Хурлын тогтоолын төсөл /эцсийн хэлэлцүүлэг/ 


	14-20


Улсын Их Хурлын 2018 оны хаврын ээлжит чуулганы

Эдийн засгийн байнгын хорооны 5 дугаар сарын 22-ны

өдөр /Мягмар гараг/-ийн хуралдааны гар тэмдэглэл


Эдийн засгийн байнгын хорооны дарга Д.Дамба-Очир ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж 52,6 хувийн ирцтэйгээр 14 цаг 40 минутад Төрийн ордны “Г” танхимд эхлэв.


Чөлөөтэй: Ж.Бат-Эрдэнэ, Б.Баттөмөр, Б.Дэлгэрсайхан, З.Нарантуяа, С.Чинзориг, Б.Чойжилсүрэн, Л.Энх-Амгалан.

Нэг. Төрийн өмчөөс аймаг, нийслэлийн өмчид эд хөрөнгө шилжүүлэх тухай Улсын Их Хурлын тогтоолын төсөл /төслийн үзэл баримтлалыг хэлэлцэх эсэх/

Хэлэлцэж буй асуудалтай холбогдуулан Төрийн өмчийн бодлого, зохицуулалтын газрын дарга Ц.Ням-Осор, мөн газрын Төрийн өмчийн бүртгэл, хяналтын хэлтсийн дарга Ц.Түвшинзаяа, мөн хэлтсийн ахлах мэргэжилтэн Э.Ганчимэг нар оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Д.Мягмарцэрэн, референт Г.Баярмаа нар байлцав.

Хууль санаачлагчийн илтгэлийг Төрийн өмчийн бодлого, зохицуулалтын газрын дарга Ц.Ням-Осор танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Д.Эрдэнэбат, Я.Содбаатар, М.Оюунчимэг нарын тавьсан асуултад Төрийн өмчийн бодлого, зохицуулалтын газрын дарга Ц.Ням-Осор хариулж, тайлбар хийв.

Д.Дамба-Очир: Төрийн өмчөөс аймаг, нийслэлийн өмчид эд хөрөнгө шилжүүлэх тухай Улсын Их Хурлын тогтоолын төслийн үзэл баримтлалыг Улсын Их Хурлын чуулганы нэгдсэн хуралдаанд оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн

8

Татгалзсан

3

Бүгд


11

72,7 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Х.Болорчулуун Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 15 цаг 14 минутад хэлэлцэж дуусав.

Хоёр. Монгол Улсын эдийн засаг, нийгмийг 2019 онд хөгжүүлэх үндсэн чиглэл батлах тухай Улсын Их Хурлын тогтоолын төсөл /эцсийн хэлэлцүүлэг/ 
Хэлэлцэж буй асуудалтай холбогдуулан Сангийн яамны Эдийн засгийн бодлогын газрын дарга Г.Батхүрэл, мөн газрын ахлах мэргэжилтэн Ж.Ганбаяр, мэргэжилтэн С.Сүхдэлгэр, Б.Мөнгөнцацрал, Э.Билгүүн, Сангийн яамны Хөгжлийн бодлого төлөвлөлтийн хэлтсийн ахлах мэргэжилтэн Х.Оюунцэцэг нар оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Л.Батмөнх нар байлцав.

Хуулийн төслийг эцсийн хэлэлцүүлэгт бэлтгэсэн талаархи ажлын хэсгийн танилцуулгыг Улсын Их Хурлын гишүүн Б.Ундармаа танилцуулав.

Ажлын хэсгийн танилцуулгатай холбогдуулан Улсын Их Хурлын гишүүн Д.Эрдэнэбат, М.Оюунчимэг нарын тавьсан асуултад Сангийн яамны Эдийн засгийн бодлогын газрын дарга Г.Батхүрэл хариулж, тайлбар хийв.

Д.Дамба-Очир: 1.Тогтоолын төслийн хавсралтын 5 дугаар зорилтын 3 дахь заалтын шалгуур үзүүлэлтэд “Тавантолгойн орд ашиглалтыг өргөжүүлэн, хүчин чадлыг нэмэгдүүлэх ажлын явц, хувиар” гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

9

Татгалзсан

2

Бүгд


11

81,8 хувийн саналаар санал дэмжигдлээ.

2.Улсын Их Хурлын гишүүн М.Оюунчимэгийн гаргасан, тогтоолын төслийн хавсралтын 17 дугаар зорилтын 2 дахь заалтын 1.3 гэснийг 2.5 гэж өөрчилье гэсэн саналыг дэмжье гэсэн санал хураалт явуулъя.

Зөвшөөрсөн

3

Татгалзсан

8

Бүгд


11

27,3 хувийн саналаар санал дэмжигдсэнгүй.

Саналтай холбогдуулан Улсын Их Хурлын гишүүн Д.Эрдэнэбат санал хэлэв.

Байнгын хорооноос гарах танилцуулгыг Улсын Их Хурлын гишүүн Б.Ундармаа Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 55 минут үргэлжилж, ирвэл зохих 19 гишүүнээс 11 гишүүн ирж 57,9 хувийн ирцтэйгээр 15 цаг 34 минутад өндөрлөв.

Тэмдэглэлтэй танилцсан:

ЭДИЙН ЗАСГИЙН БАЙНГЫН

ХОРООНЫ ДАРГА  Д.ДАМБА-ОЧИР

Тэмдэглэл хөтөлсөн:

ПРОТОКОЛЫН АЛБАНЫ

ШИНЖЭЭЧ 
Б.БАТГЭРЭЛ
МОНГОЛ УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ
ЧУУЛГАНЫ ЭДИЙН ЗАСГИЙН БАЙНГЫН ХОРООНЫ

5 ДУГААР САРЫН 22-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ


Д.Дамба-Очир: Гишүүдийнхээ энэ өдрийн амар амгаланг айлтгая. Ирц 52,6 хувьтай байна. Өнөөдрийнхөө Эдийн засгийн байнгын хорооны хуралдааны ажиллагааг эхлүүлье.

Өнөөдөр хоёр асуудлыг хэлэлцэнэ. 
1.Төрийн өмчөөс аймаг, нийслэлийн өмчид эд хөрөнгө шилжүүлэх тухай Улсын Их Хурлын тогтоолын төслийн үзэл баримтлалыг хэлэлцэх эсэх асуудал.


2.Монгол Улсын эдийн засаг, нийгмийг 2019 онд хөгжүүлэх үндсэн чиглэл батлах тухай Улсын Их Хурлын тогтоолын төсөл. Эцсийн хэлэлцүүлгийг явуулна.

Хэлэлцэх асуудалтай холбогдуулж асуух асуулттай гишүүд байна уу?

Ажлын хэсгийнхнийг оруулъя. Төрийн өмчийн хорооныхныг оруулчихъя. Төрийн өмчийн Бодлого төлөвлөлтийн газар гэдэг билүү, нэртэй.
Ажлын хэсгийнхэн ороод суучих.
Хэлэлцэж байгаа асуудалтай холбогдуулж ажлын хэсгийг танилцуулъя. Төрийн өмчийн Бодлого, зохицуулалтын газрын дарга Ням-Осор, Төрийн өмчийн Бодлого, зохицуулалтын газрын Төрийн өмчийн бүртгэл, хяналтын хэлтсийн дарга Түвшинзаяа, Төрийн өмчийн Бодлого, зохицуулалтын газрын Төрийн өмчийн бүртгэл, хяналтын хэлтсийн ахлах мэргэжилтэн Ганчимэг гэсэн хүмүүс оролцож байна.
Занданшатар гишүүн хаана байна? Занданшатар сайдыг. 
Уг нь 16-нд л тараасан юм байна. Бүх гишүүдэд. Төрийн өмчөөс аймаг, нийслэлийн өмчид эд хөрөнгө шилжүүлэх тухай Улсын Их Хурлын тогтоолын төслийг Засгийн газрын хуралдаанаар хэлэлцсэн тухай гээд. Уг төслийг чуулганаар хэлэлцүүлж өгнө үү гэсэн ийм тогтоолын төсөл байж байгаа юм байна. Эрдэнэбат гишүүнд өгчих. Хавсгалттай байж байгаа.

Танилцуулгыг Төрийн өмчийн Бодлого, зохицуулалтын газрын дарга Ням-Осор хийнэ. Ням-Осорын микрофоныг өгье.
Ц.Ням-Осор: Та бүхний энэ өдрийн амгаланг айлтгая. Улсын Их Хурлын Төрийн өмчөөс аймаг, нийслэлийн өмчид эд хөрөнгө шилжүүлэх тухай тогтоолын төслийн тухай танилцуулга.
Төрийн болон орон нутгийн өмчийн хуулийн 8 дугаар зүйлд төрийн өмчийн талаархи Улсын Их Хурлын бүрэн эрхийг тодорхойлохдоо 8.1.4-т төрийн өмчөөс аймаг, нийслэлийн өмчид эд хөрөнгө шилжүүлэх тухай шийдвэрийг гаргах гэж Улсын Их Хурлын бүрэн эрхийг заасан. Тогтоолын төсөл боловсруулсан гол зорилго, ач холбогдлын хувьд бол төрийн өмчит байгаа илүүдэлтэй ашиглалтгүй хөрөнгийг хэрэгцээ, шаардлагатай байгаа орон нутагт шилжүүлэх, эд хөрөнгийн зохицуулалт хийх, Төсвийн тухай хууль, Эрчим хүчний тухай хуулийн хэрэгжилтийг хангах, хөрөнгийн ашиглалт, хадгалалт, хамгаалалт, хяналтыг сайжруулах зорилгоор Төрийн өмчөөс аймаг, нийслэлийн өмчид эд хөрөнгө шилжүүлэх тухай Улсын Их Хурлын тогтоолын төслийг боловсруулсан болно.
Улсын Их Хурлын тогтоолын төслийг баталж төрийн өмчийн эд хөрөнгийг орон нутгийн өмчид шилжүүлснээр Дархан-Уул, Баянхонгор, Говь-Алтай, Архангай аймагт цэцэрлэг нэмж байгуулан нийт 350 орчим хүүхдийг цэцэрлэгт хамруулах боломж бүрдэх ба Ховд, Дархан-Уул аймагт Засаг даргын Тамгын газрын ажил үйлчилгээг иргэдэд ойртуулах боломж нэмэгдэнэ. Төсвийн тухай хуулийн хэрэгжилтийг хангах орон нутгийн байгаль орчин, аялал жуулчлалын газрыг өмчийн ижил хэлбэрт шилжүүлэх. Увс, Ховд, Баян-Өлгий, Дунд говь аймагт Сэлэнгэ аймгийн Мандал сумын бизнес, жижиг дунд үйлдвэрийг эрхлэгчдэд орон нутаг дахь зарим эд хөрөнгийн ашиглалт, хадгалалт, хамгаалалтыг сайжруулах төдийгүй зарим аймаг, нийслэлийн эдийн засагт багагүй нөлөө үзүүлэх ач холбогдолтой гэж үзэж байна.
Тухайн харилцааг урьд хууль, эрх зүйн бусад актаар зохицуулж ирсэн тухай товч мэдээлье. Төрийн болон орон нутгийн эд хөрөнгийг шилжүүлэх асуудал зөвлөх Улсын Их Хурлын тогтоолоор шийдвэрлэдэг хуулийн зохицуулалттай байгаа болно. Төрийн өмчийн бодлого, зохицуулалтын газрын асуудал эрхэлсэн төрийн захиргааны байгууллага нь төрийн өмчийн эд хөрөнгийг эзэмших, ашиглах, хамгаалах ажлыг эрхлэн гүйцэтгэх үүрэг бүхий Засгийн газрын үндсэн бүтцийн агентлаг бөгөөд 1999 оноос улс орон даяар нийслэлийн өмчид 229,9 тэрбум төгрөгийн хөрөнгийн жагсаалтыг Улсын Их Хурлын 29 дүгээр тогтоолоор анх удаа батлуулснаас орон нутгийн өмч бий болсон. Түүнээс хойш төрийн өмчөөс нийслэлийн өмчид эд хөрөнгө шилжүүлэх тухай Улсын Их Хурал 2001 онд, 2002, 2003, 2007, 2009, 2010 онд тус тус Улсын Их Хурлын тогтоолыг батлуулж байсан. Нийтдээ 8 удаа Их Хурлын тогтоолоор төрөөс орон нутгийн өмчид эд хөрөнгө шилжүүлж байсан.

Энэ удаагийнх дээр хамгийн гол нь нийтдээ 28 тэрбум төгрөгийн хөрөнгийг төрийн өмчөөс орон нутгийн өмчид шилжүүлэхээр тогтоолын төслийг бэлдсэн байгаа. Энэ тогтоолын төслөөр 2012 оноос хойш энэ тогтоол гараагүй. Сүүлийн дөрвөн жилд, зургаан жил шахам гараагүй байгаа учраас энэ тогтоолыг хэлэлцэн шийдвэрлэж баталж өгөхийг та бүхнээс хүсье.
Д.Дамба-Очир: Ням-Осор даргад баярлалаа.

Нийт сүүлийн зургаан жилийн хугацаанд орон нутгийн өмч рүү төрийн өмчийг шилжүүлэх тогтоол гараагүй юм байна лээ. Тэгээд бараг бүх аймгууд дээр шилжүүлэх өмчүүд нь байж байгаа. Дээрээс нь Улаанбаатар хот хүртэл орж байгаа. 21 аймаг, Улаанбаатар хот орж байна.



Асуух асуулттай гишүүд асуултаа тавиад явъя.

Асуулт Эрдэнэбат гишүүнээр тасаллаа.

Эрдэнэбат гишүүн асуултаа тавья.

Д.Эрдэнэбат: Баярлалаа. Хоёр юм тодруулмаар байна. Энэ орон нутгийн өмч, төрийн өмч гээд хоёр ялгаа байгаа. Энэ төрийн өмчийн тухай хуульд нэг өөрчлөлт оруулах шаардлагатай л байгаа юм даа. Яагаад вэ гэхээр энэ орон нутгийн хөгжилд орон нутгийнх нь өөрийнх нь бусад төрийн өмчид харьяалагдаж байгаа барилга байгууламжуудыг, үл хөдлөх хөрөнгүүдийг тэдний эзэмшилд байлгах нь зөв гэж бид нар хараад байгаа юм. Жишээлбэл, нийслэлийн өмчийн тухай асуудал. Нийслэлийн өмч болохоор төрийн өмч гээд орон нутгийн өмч гээд яг “нийслэлийн” гэдэг өмчийн тодорхойлолт байдаггүйгээсээ болоод эд нар нийслэлийн өмчийг жишээлбэл үнэт цаасны ч юм уу, аливаа нэгэн барьцааны хэрэгсэл ч юм уу. Ийм юманд эргэлтэнд оруулж чадахгүй байгаа байхгүй юу. Өөрийн эзэмшлийн өмч биш учраас. Энэ дээр цаашдаа бид нар ямар зохицуулалт хийх юм бэ гэдгийг нэг яриач. Ямар бодлого, юм явж байна вэ, ер нь.

Хоёр дахь асуудал нь бас нэг ярих гэж байгаа юм, манай тойрогтой холбоотой асуудал. Гэхдээ энэ нийтлэг юм байгаа. Мэргэжлийн сургалт үйлдвэрлэлийн төвүүд гэж байгаа. Өнөөдөр Мэргэжлийн сургалт үйлдвэрлэлийн төвүүд салбарын чиглэлээрээ юм уу, үйлдвэрлэлийн чиг хандлагаараа тухайн байгууллагын чиг үүрэг дор ажиллавал илүү үр өгөөжтэй байгаа юм. Одоо болохоор юунд харьяалагдаж байна вэ гэхээр Хөдөлмөр, нийгмийн хамгааллын яаманд харьяалагдаад байгаа юм. Тэгэхээр энэ өөрөө төгсөж байгаа сурагчдад үр өгөөж их муутай байгаа юм. Би энэний нэг жишээ хэлье. Манай Сэлэнгэ аймгийн Сант суман дээр Мэргэжлийн сургалт үйлдвэрлэлийн хуучин төв байгаа. Татан буугдчихсан, одоо юу ч үгүй болчихсон. 
Энийг жишээлбэл Хөдөө аж ахуйн дээд сургууль авъя гээд байгаа байхгүй юу. Хөдөө аж ахуйн дээд сургууль тэрийг аваад манай тэр газар тариалангийн эрчимжсэн мал аж ахуйн бүсэд. Тэрийг энкубатор төв болгоод инновацийн төв болгоод эрдэм шинжилгээний сургалт гээд туршилтын ийм төв болгоод тэнд оюутнуудыг онолын болон практикийн сургалт явуулахад маш чухал юм байна, тэнд нь газар дээр нь хийхэд гээд. Энэ байрыг жишээлбэл тийш нь шилжүүлж өгч болдоггүй юм уу гэдэг асуудал тавиад байгаа юм. Тэгэхээр тэр нь Нийгмийн хамгаалал, хөдөлмөрийн яамны харьяанд байдаг, танай харьяанд давхар харьяалалтай байдаг. Эзэмшлийн хувьд.
Энийг бид нар яг жишээлбэл Хөдөө аж ахуйн дээд сургуульд нь өгөөд энийг яг зөв үйл ажиллагаа явуулах тэр чиглэл рүү нь шилжүүлж болдоггүй юм уу? Яг энэнтэй адихан улсын хэмжээнд ямар зүйлүүд байна вэ? Ямар Мэргэжлийн сургалт үйлдвэрлэлийн төвүүд байна вэ, ямар яамны харьяанд очиж болохоор байна вэ? Одоо жишээлбэл тэр төвийг Нийгмийн хамгаалал, хөдөлмөрийн яаманд ямар ч хамаагүй зүйл байхгүй юу. Жишээлбэл Хөдөө аж ахуйн яам, Хөдөө аж ахуйн их сургууль хоёр хамтраад тэрэн дээр туршилт, практикын үйл ажиллагаа явуулаад инновацийн тэр баазаа байгуулах юм бол үнэхээр үр дүнтэй юм болох гээд байгаа юм. Гэх мэтчилэнгийн ийм маягаар шилжүүлэх хөрөнгүүд байна уу, үгүй юу? Энэ дээр ямарваа нэгэн бодлого хийгдэж байгаа, төлөвлөж байгаа юм байна уу, үгүй юу гэдгийг би бас та бүгдээс асууя гэж бодсон юм. Баярлалаа.
Д.Дамба-Очир: Содбаатар гишүүний нэрийг оруулчихаарай. Асуух асуулт дээр нь.
1 номер хариулъя. Ням-Осор даргын микрофоныг өгье дөө.

Ц.Ням-Осор: Эрдэнэбат гишүүний асуултад хариулъя. Таны асууж байгаа асуудал дээр Төрийн болон орон нутгийн өмчийн тухай хууль дээр үнэхээр цаг үеийн шаардлагаар өөрчлөлт орох болчихоод байгаа юм. Өнгөрсөн оны 6 сард Төрийн болон орон нутгийн өмчийн тухай хуульд өөрчлөлт оруулъя гэдэг асуудлыг Засгийн газарт өргөн бариад тэгээд намар хэлэлцэж чадаагүй Засгийн газар солигдсон. Оны эхэнд дахин өргөн барьсан. Сая яаман дээр явж байгаад Хууль зүйн яаман дээр очоод бас үзэл баримтлал, зарим зүйл дээр нь буцаж байна лээ. Тэгээд яах вэ гэхээр бид бол өргөн бариад Төрийн болон орон нутгийн өмчийн тухай хууль дээр тодотгох зүйлүүд зайлшгүй байна. Олон зүйл байгаад байгаа юм. Энийг шинэчилчихмээр зүйлүүд их байна.
Энэ хуулиа бид нар ингээд хоёр дахь жилдээ хөөцөлдөөд байгаа юм. Энийг ингээд шинэчилчихвэл нэгдүгээр асуудал дээр Төрийн болон орон нутгийн өмчийн тухай хууль, өмчийн маргаантай асуудлууд. Энийг нэг талдаа багцлагдах. Яг таны асуудлын хүрээнд. Үнэхээрийн өөрийн эзэмшлийн хөрөнгөө барьцаалах, бусад зах зээлд тавих, борлуулах гэдэг юм уу, янз бүрийн үйлдэл байдаг.
Нөгөө талаар зарим талдаа одоо яг энэ бид нарын оруулж ирж байгаа асуудал байна. Зарим нэгэн жижигхэн хуучин элэгдэж дуусаж байгаа машиныг шахам орон нутаг руу шилжүүлэх гэхээр заавал Улсын Их Хурлаар орж ирдэг. Энэ бол Засгийн газрын эрхийн хүрээнд байж байж болохоор хуучин машин шилжихэд хүртэл гээд. Энэ дээр төвлөрсөн олон асуудал бий.

Бид бол хуулийн төслийг Хууль тогтоомжийн тухай хуулийн хүрээнд боловсруулаад ингээд Засгийн газарт өргөн барьсан. Сая яаман дээр санал авч байгаад Хууль зүйн яам үзэл баримтлалын хувьд дахиж боловсруул гээд дахиад буцсан байна лээ. Бид дахиад хөөцөлдөнө. Ер нь Төрийн болон орон нутгийн өмчийн тухай хууль дээр өмчлөлийн асуудал дээр бол одоо ингээд өмчийн асуудал нэлээн өргөжсөн. Хуучин 1999 он, одоо 2000-аад оны үетэй харьцуулахад хөрөнгө мөнгө ч их болсон, зохицуулалт шаардлагатай зүйлүүд ч гэсэн их байгаа.
Яг одоо Төрийн болон орон нутгийн өмчийн тухай хууль дээр дахиад онцлоод хэлэхэд ер нь та бол сая нийслэл өөрсдийнхөө өмчийг ингээд барьцаалж чадахгүй байна гэж яриад байх юм. Төрийн өмчит компаниуд өөрсдөө хөрөнгөө барьцаалж зээл авч чадахгүй тийм тогтолцоо. Төрийн өмчийг барьцаалах эрх зөвхөн Улсын Их Хурлын бүрэн эрх гээд заачихсан. Энэ хүртэл өөрөө хүндрэл. Шууд аж ахуйн нэгжүүд зээл авахдаа хүртэл ингээд хүндрэл гаргаад, зээл авах зөвшөөрөл олгочихоор хууль зөрчсөн болчих гээд ийм, ийм хүндрэлтэй бараг 30 шахам асуудал байгаа учраас энэ хуулийн төсөлд оруулахаар бид нар хөөцөлдөж байна. Хоёрдугаарт бол бодлогын хувьд хөөцөлдөж байгаа. Цаашдаа энэ чиглэлээр ажиллана. Энэ хуулийг шинэчилчихвэл энэ асуудлууд шийдэгдэнэ гэж.
Ер нь бол таны хэлж байгаа Мэргэжил, үйлдвэрийн сургалтын төвүүд болон энэ харьяаллын тухай асуудлууд байна. Одоо Хөдөө аж ахуйн их сургуулийн Хөдөө аж ахуйн эрдэм шинжилгээний институт байдаг. Тэр нь академийн харьяа байдаг. Уг нь бол одоо Хөдөө аж ахуйн дээд сургуулийн харьяанд баймаар байгаа байхгүй юу. Тэр чинь практик дадлага хийдэг газар. Хөдөлмөр, нийгмийн хамгааллын энэ ТМС-ууд бол яг салбар, салбараараа. Барилга нь барилгынхаа, сургалт нь сургалтынхаа чиглэлээр байж болохоор. Гэхдээ энэ өнөөдөр бол яах вэ гэхээр одоо ганц л зарчим бий. Хоёр байгууллага, хоёр яам. Хөдөлмөр, нийгмийн хамгааллын яам, нөгөө нь Боловсролын яам хоёр зөвшөөрөөд ингээд зөвшилцвөл энэ шилжүүлж болно, өнөөдөр. Заавал хоорондоо зөвшилцсөн байх ёстой.
Сая Хөдөө аж ахуйн эрдэм шинжилгээний хүрээлэнгүүдийг Хөдөө аж ахуйн яаманд ингээд харьяалуулчихъя гээд санал авахаар Академи “үгүй” гэж байгаа юм. Тэгэхээр ингээд зогсчихдог юм. Тэгэхээр цаашаа энэ харьяа, харьяалалд нь байх зохицуулалтыг Төрийн болон орон нутгийн өмчийн тухай хуулин дээр ч гэсэн зайлшгүй харьяалал, мэргэжлийнх нь дагуу байлгах нь зүйтэй гэсэн иймэрхүү маягаар шийдвэрлэхгүй болохоор тухайн сайдынх нь яг үзэл баримтлал, өөрийнх нь хувийн юунаас л болоод байгаа юм. Академиуд, хөдөө аж ахуйн хүрээлэнгүүдийг сая Хөдөө аж ахуйн яаманд өгвөл өгчихөөр байсан юм. Тэгээд бид нар асуудал тавиад ингээд шийдэгдээгүй.

Хэрэв хоёр яам эрхэлсэн яамтай зөвшилцвөл саяын хэлж байгаа энкубаторын зориулалттай төвүүд, ТМС-ууд гэдэг нь бид нар хуучин. МСҮТ-үүдийг, эрдэм шинжилгээний байгууллагууд, өөр бусад сургалтын жижиг, жижиг төвүүдийг өгчихөж болохоор байгаа юм. Одоо Эрдэнэбат гишүүн бол сайн мэднэ. Жижиг, дунд үйлдвэрийг дэмжих төв гэхэд гурван чиглэлээр байдаг.
Д.Дамба-Очир: Эрдэнэбат гишүүн тодруулна. 1 минут өгье.
Д.Эрдэнэбат: Би зүгээр энэ дээр бид нар нэг л ойлголттой байх хэрэгтэй л дээ. Ер нь Төрийн болон орон нутгийн өмчийн тухай хуулиа өөрчлөх цаг нь зайлшгүй болчихсон юм л даа. Би тэгээд энэ орж ирж байгаа тогтоол дээр чинь ингээд харахад жишээлбэл, 20 саяын үнэтэй машиныг нэг аймагт нь үлдээхийн тулд ингээд Их Хурал, бид нар ингээд л яриад сууж байгаа байхгүй юу. Төвлөрнө, төвлөрнө гэхэд арай дэндүү төвлөрчихсөн байгаа юм, нэгдүгээрт.

Хоёрдугаарт энэ өмчийн харьяалал өөрөө эрх зүйн хувьд зах зээлдээ зохицож ингэж шилжилтийг маш хурдан хийхгүй бол бүгдийг ингэж төвлөрүүлж болохгүй болчихоод байгаа юм. Жишээлбэл аймаг хичнээн өмчтэйгөө мэдэхгүй. Нийслэл хичнээн өмчтэйгөө мэдэхгүй. Аймгийн өмч, нийслэлийн өмч гэж байхгүй. Тэрнээсээ болж аймгийнхан нь зах зээлийн асуудал нь гацдаг. Түрүүн хэлж байна шүү дээ. Үнэт цаас гаргамаар байдаг, бонд гаргамаар байдаг. Энэ чинь бид нар тэр тухай их ярьдаг мөртлөө эрх зүйг нь хийж өгөөгүй нь хоцрогдчихоод байна гэж би хэлээд байгаа юм л даа. Тэгэхээр энэ дээр маш хурдан яаралтай шинэчлэл хийх шаардлагатай байна шүү гэдгийг би хэлмээр байгаа.

Д.Дамба-Очир: Ням-Осор дарга хариулах уу?

Ц.Ням-Осор: Ер нь яг төрийн болон орон нутгийн өмчийн хүрээнд бол Эрдэнэбат гишүүнтэй санал нэг байгаа. Би хуулийн төсөл явагдаж байгаа дээр энэ бүх бэрхшээлүүдийг ярьж байгаа. Тэрэн дээр үнэхээр цаг үеэсээ хоцрогдоод байгаа юм. Эдийн засгийн агуулга, өмчийн агуулга талаасаа үнэхээр хоцрогдсон. Гэхдээ төрийн өмчийг өнгөрсөн 2016 оны эцсээр нэг сайн тоолсон. Одоо яах вэ гэхээр төрийн өмчийн үнэлгээ гэж 2007, 2008 оноос арван хэдэн жил үнэлээгүй. Бүх хөрөнгийг энэ жил үнэлж байна. Гадаадад байгаа Элчин сайдуудаас эхэлж байна, 2016 оны барилгаас авахуулаад. Москвад байгаа Элчин сайдын яамны барилга, газар, далд байгаа шугам сүлжээг бүгдийг нь зах зээлийн үнэлгээгээр үнэлж оруулахгүй бол дээр үеийн нөгөө элэгдэл. 1950 оны үед байх аа, элэгдэл дуусчихсан, 0 баланстай гээд. Тэгсэн мөртлөө хөрөнгө явж байдаг ийм тогтолцоо хүртэл байгаад байгаа юм.

Энэ жил ямар ч байсан бүх хөрөнгийг үнэлнэ, газрыг үнэлнэ, бүртгэнэ. Шугам сүлжээг үнэлнэ, бүртгэнэ. Үл хөдлөх хөрөнгийг бүртгэнэ. Хөрөнгүүдээ бол нэг тоолсон. Тэгээд энэний дараа бол эрх зүйн зохицуулалтыг нь хийгээд яг аймгийн, нийслэлийн өөр өөрсөд нь эрхийг нь өгөөд.
Д.Дамба-Очир: Содбаатар гишүүн асуултаа тавья.

Я.Содбаатар: Оруулж ирж байгаа асуудлыг зарчмын хувьд дэмжиж байгаа. Төрийн өмчийн бодлого, зохицуулалтын газраас хоёр, гурван зүйл тодруулмаар байгаа юм. Нэгдүгээрт төрийн өмчийн өмч хувьчлалын бодлогыг хэзээ оруулж ирэх вэ? Шинэ парламент байгуулагдаад бүрэн эрхийнхээ хугацааны талд орж байгаа. Одоогоор Их Хурлаар батлуулдаг. Ер нь энэ төрийн өмчит компаниудын менежментийг сайжруулах, засаглалыг сайжруулах чиглэлээр нэлээн дорвитой арга хэмжээнүүд авч байна гэж ойлгож байгаа.

Гэхдээ Монголын бас төрийн өмчийн зарим юмнуудыг хувьчлах. Ялангуа олон нийтдээ нээлттэй компани болгох, Хөрөнгийн бирж дээр энийгээ гаргах асуудал одоо зайлшгүй байна. Томоохон Оюутолгойн асуудал, Тавантолгойн асуудал, Эрдэнэтийн асуудлаас гадна бусад энэ төрийн өмчий юунуудын өмч хувьчлалын асуудлаа нэг оруулж ирж Их Хурлаар батлуулаад явах хэрэгтэй. Сүүлийн үед үндсэн чиглэл орж ирэхэд ч гэсэн төсвийн хүрээний мэдэгдэл орж ирэхэд ч гэсэн төрийн өмчийн энэ өмч хувьчлалын асуудал бүр орхигдчихсон. Муу, сайн ч гэсэн урьд нь жилд 100 тэрбумыг оруулна ч гэдэг юмуу, тодорхой юм тавиад яваад байсан. Тэгээд энэ ерөөсөө байхгүй болчихсон. Бид нар чинь нэг хэсэг эдийн засаг сайжраад ирэхээр төрийн өмчит маш олон компаниуд байгуулагдаад эхэлдэг. Бараг бүх л салбарт төрийн өмчийн нэрээр янз бүрийн компани байгуулдаг. Тэгээд тэр бизнесийг, тэр салбарыг унагадаг ийм тохиолдлууд маш их гашуун түүх байгаа шүү дээ. 
Тийм учраас энэ өмч хувьчлалын бодлогоо тодорхойлсон, өмч хувьчлалынхаа жагсаалтыг батлуулах энэ цаас ер нь хаана гацаад удаад байна вэ гэдэг асуудал байгаа юм. Энийгээ оруулж ирэхдээ болж өгвөл Хөрөнгийн биржээр дамжуулж нээлттэй хувьцаат хэлбэр рүү оруулах. Энийгээ дагуулаад бид нар хөрөнгийн зах зээлийг эргэлтэд оруулах зайлшгүй шаардлага байгаа юм. Өнөөдөр хөрөнгийн зах зээл дээр эдийн засаг сэргэж байгаа учраас хувийн компаниуд сүүлийн үед нэлээн томоохон, томоохон бондууд гаргаж байх шиг байна. Хувьцаа гаргаж байх шиг байна. Одоо бид нар энийг нь дэмжиж өгөөд ахиад тэр хөрөнгийн зах зээлийн лангуу чинь хүн авдаг бараатай байх хэрэгтэй шүү дээ. Тийм учраас ялангуяа энэ томоохон юунуудад оруулж ирж байж. Зөвхөн төрийн 100 хувийн өмчит компани байхаас гадна нээлттэй болгож засалалыг нь сайжруулах асуудал байгаа юм.

Бид нар энэний дараа үндсэн чиглэл ярьж байгаа. Тэрэн дээр ч гэсэн бид нар гишүүд санал гаргаад төрийн өмчийн бодлого боловсруулан хэрэгжүүлэх, удирдлага менежментийг сайжруулах, төрийн өмчит болон төрийн өмчийн оролцоотой хуулийн этгээдийн засаглалыг сайжруулах гээд өмчийн үр өгөөжийг сайжруулах гээд санал оруулаад батлуулсан. Тэгэхээр энэ хүрээнд ер нь төрийн өмчийн бодлого юуны талаар бас тодорхой мэдээлэл өгөөч ээ, бид нарт. Баярлалаа.

Д.Дамба-Очир: Ням-Осор даргын микрофоныг өгье.
Ц.Ням-Осор: Төрийн өмчийн хувьчлал буюу төрийн өмчийн өөрчлөн байгуулалтын тухай асуудлыг өнгөрсөн оны 4 сард Засгийн газарт оруулсан. Тэгээд тухайн үед яах вэ гэхээр эдийн засаг уналттай, төрийн өмчит компаниудын талаар нэлээн ч их шүүмжлэлтэй байсан. Тэгээд 5, 6 сард сонгууль болоод хэлэлцэж чадаагүй. Ингээд 8, 9 сард энэ хэлэлцэгдээгүй. Ингээд буцаагаад сая 2 сард дахин боловсруулаад Засгийн газарт оруулсан. Засгийн газар салбаруудаас санал авсан. Нэг буцаад бүх яамдаас авчихсан байгаа. Маргааш өглөө Засгийн газрын хуралдааны хоёрдугаар асуудал дээр төрийн өмч хувьчлал, өөрчлөн байгуулалтын чиглэл орох гэж байна.
Энэ дээр үндсэн зарчмаараа гурван зарчим бид нар саналын төсөл салбаруудаас нь авсан. Яамдын саналын төсөл дээр оруулж байна. Нэгдүгээрт яах вэ гэхээр 37, 38 компанийн хувьчлал, өөрчлөн байгуулалт, хувьцааны талаар оруулж байна. Тэгээд үүнээс шууд Хөрөнгийн биржээр АЗЗА нэртэй компаниудыг Хөрөнгийн биржээр 20 орчим компанийг хувьчилчихъя, би үндсэн зарчим ярьж байна. Маргааш Засгийн газар дээр эцсийн вариантаар ярих байх. Тэрийг яагаад гэвэл 395, 400-аад орчим авто зам ашиглалтын хувийн сектор байж байхад төр 20-иод жижиг компани барих шаардлага байхгүй юм байна. Захиалга өгөөд замаа засуулчихаж болох юм байна гэж. Нэг ийм 20-иод компани байна.
Дараа нь Эрчим хүчний яамны маргаантай 12, 13 компани байна. Ялангуяа эх үүсвэрүүдтэй холбоотой. 2015-16 оны хувьчлалын үед эрчим хүчний компаниудыг 30 хүртэл хувийг хувьчилна гээд заачихсан, хэрэгжээгүй. Хэрэгжихээрээ салбараас эсэргүүцэл үзүүлдэг. Одоо ч гэсэн салбарын үйлдвэрчний эвлэл, салбарын сайд нь ч гэсэн энэ эрчим хүчний салбаруудын хувьчлалыг түр хойшлуулаач ээ гэсэн санал ирүүлж байгаа. Гэхдээ бид нар Засгийн газар дээрээ хэлэлцээд маргаашнаас ингээд хэлэлцчихвэл юу гэж байна вэ гэхээр энийг үргэлжлүүлэх эсэхийг тодорхой болгоод өгөөч. Улсын Их Хурлын тогтоолыг хэрэгжүүлэхгүй гээд зогсоох хэцүү. Гэхдээ салбарынхны дээр нь эрчим хүчний эх үүсвэр, дулааны станцуудаа хувьчлал дээр бас жаахан хүндрэлтэй асуудал байна гэж.
Гурав дахь чиглэл нь гэвэл бусад компаниуд. Холбооны компани, МИАТ компани, Харилцаа холбооны, Хөдөө аж ахуйн бирж гээд 14, 15 компани байна. Эдгээр компаниудыг үе шаттайгаар таны хэлснээр Хөрөнгийн биржээр нээлттэй паблик хэлбэрээр олон нийт хувьцааг нь хэмждэг, хяналт тогтоодог ийм хэлбэрт шилжүүлье. Хоёр жилийн өмнө бол Монголын цахилгаан холбоог хувьчилсан. 34 хувь нь хувийн секторт очсоноос хойш хувьцааны ханш нь 3 дахин өссөн. Бусад, өнгөрсөн жил бас Монгол шууданг дахиад хувьчлах тухай асуудал, Эрдэнэбулганы цахилгаан түгээхийг хувьчлах тухай асуудлууд байсан боловч нэлээн улс төрийн эсэргүүцэлтэй учраад ингээд шийдвэрлэж чадаагүй.
Тэгээд энэ удаа ингээд Засгийн газрын тогтоолыг нэг шинэчлээд Улсын Их Хурал руу оруулаад Улсын Их Хурлын тогтоолоос тодорхой бодлого энүүгээр гараад ирвэл хувьчлалын бодлого, төсөлд саналууд бол бүх салбараас авчихсан бэлэн байгаа. Маргааш Засгийн газрын хуралдаан дээр ороод батлагдвал Улсын Их Хуралд өргөн баригдана гэж ингэж. Бид ч гэсэн энийг маш яаралтайхан шиг шийдээд 20-30 орчим компанийг шийдчихмээр байгаа. 20-иодыг нь шууд жижиг компаниуд аль болохоор хурдан зараад, үлдсэн 14, 15 компанийг Хөрөнгийн биржээр дандаа хувьцааны хэлбэрээр үе шаттайгар 2020, 22, 25 он гэдэг юм уу, ингээд төсөлд санал хэлбэрээр оруулаад Хөрөнгийн биржээр. Хөрөнгийн биржээ хөгжүүлэх хоёр дахь зах зээлээ хөгжүүлэх. Ер нь иргэдийг хувьцаатай болгох энэ бодлогыг эхлээд олон жил болсон туршлагатай компаниуд дээр яг энэ Монгол шуудан шиг компаниуд дээр туршаад эхлэх юм бол иргэд бас хувьцаа авдаг болох энэ тогтолцоо үүсч Хөрөнгийн бирж ч гэсэн сэргэх байх аа гэж ингэж.

Томоохон компаниудын хувьчлал бол стратегийн хөрөнгө оруулалтынх бол яг манай Төрийн өмчийн бодлого, зохицуулалтын газар хариулах байгаа. Гэхдээ 1072 хувьцааг өчигдөр Тавантолгойг хөдөлгөхөөр ярьж байгаа юм байна лээ. Тэр асуудлууд бол манайхантай одоо харьяа байхгүй. Эрдэнэтийн 10 хувийг хувьчлахаар шийдвэр Засгийн газрын тогтоол олон нийтэд хувьчлахаар гарсан боловч шүүхийн шийдвэртэй. Хоёр дахь шатны шүүх нь бас ингээд маргаантай гээд шийдвэр гаргачихсан байна. Одоохондоо Эрдэнэт бол түдгэлзсэн.
Д.Дамба-Очир: Оюунчимэг гишүүн асуултаа тавья.

М.Оюунчимэг: Ням-Осор сайдаас бас байгаа дээр нь бас нэг. Сая Содоо гишүүний хөндсөн дээр үргэлжлүүлээд асуудал байна л даа Сая та яг хэлж байна. Өнөөдөр Монгол базальт компани Японы зах зээл дээр хөрөнгийн зах зээл дээр хувьцаа гаргах асуудал амжилттай бүтээд ингээд хувийн компаниуд болоод амжилт үзүүлээд эхлээд яваад байна. Бид нар одоо Тавантолгой гээд ярьж байна. Хуучин ММС компани Хонгонкын гадаад зах зээл дээрээс хувьцаа босгоод энэ боломж байгааг бас харуулж байна. Тэгэхээр бид  нар бас дотоодынхоо энэ хөрөнгийн зах зээлийг хөгжүүлэх зайлшгүй шаардлага байна гэдгийг сая Эдийн засгийн форум дээр ч харагдаад байгаа юм л даа. Тэгэхээр одоо та маргааш бас төрийн өмчит үйлдвэрийн газруудтай холбоотой бүтцийн асуудал, хувьчлалын асуудал оруулж ирнэ гэж байна. 
Сая хөрөнгийн зах зээлээ хөгжүүлэх зайлшгүй шаардлага байгаа гээд ярьж байна. Тэгэхээр Санхүүгийн зохицуулах хорооны харьяалалд байгаа Үнэт цаасны төвлөрсөн төв билүү, тэр чинь уг нь яг Монголын Хөрөнгийн биржийнхээ доор байж байж нэгж хувьцааны үнээ гаргаад тооцоод уялдаа холбоотой ажиллах ёстой байхад Хөрөнгийн биржтэйгээ ямар ч уялдаа холбоо байхгүй. Санхүүгийн зохицуулах хорооны дарга брокерын пүүсүүдтэй юм уу, ингээд яг Хөрөнгийн биржийн үйл ажиллагааг тэнд явуулаад тийм юм хийгээд байгаа байхгүй юу. Тэгэхээр энийг тэр Хөрөнгийн биржийн харьяалал руу нь авчрах. Энэ чинь цогцоор явж байж л бид нарын энд яриад байгаа тэр Монголын Хөрөнгийн биржийг идэвхжүүлэх, чанаржуулах. 

Ингээд хувьцаагаа зөвхөн гадаадын хөрөнгийн бирж дээр нээлттэй арилжаалахаас гадна дотоодын хөрөнгийн бирж дээр бас тодорхой хэмжээгээр арилжаалах боломжийг олгох зэрэг дээр их цогцоор нь шийдэх хэрэгтэй байгаа юм. Өөр, тэр дотор ажиллаж байгаа хүмүүс нь ч яриад байгаа юм, энд ч бид нар яриад байгаа. Тэгсэн хирнээ ингээд уялдаа холбоо нь жаахан холбоогүй байгаад байх юм. Та энэ дээр нэг мэдээлэл өгөөч. Ер нь энэ дээр бодож байгаа зүйл юм байна уу, үгүй юу гээд.

Хоёр дахь нь одоо бид нар яриад байна. Хувьчлах аж ахуйн нэгжүүдийн дотор төрийн өмчит газруудын дотор Төрийн банк орсон байгаа юу? Бид нар одоо ипотекийн зээлийг ярьж байна, бичил жижиг, дунд үйлдвэрлэл эрхлэгчдийг дэмжихээр хуулийн шинэчилсэн найруулга гарч байна. Тэгээд энэ жижиг, дунд үйлдвэрлэл эрхлэгчдэд олгох зээлийг ер нь банкаар дамжих хэрэгтэй юм байна гэсэн ерөнхийдөө дүгнэлтийг эртээд олон гишүүд ярьж байсан. Казахстанд туршлага судлаад ирсэн гишүүдийн хувьд ч гэсэн арилжааны банкаар дамжсан нь өнөөдөр үр дүнд хүрсэн гээд ингээд ярьж байгаа. Тэгэхээр бид нар энийг Төрийн банкаараа дамжуулаад явчих бололцоотой. 
Тэр нь Төрийн банкаар дамжуулах гол шалтгаан нь гэвэл ипотекийн зээлийг 8 хувь, 7,5 хувь гээд дээд хязгаарыг нь тогтоож өгч байгаа шиг жижиг, дунд үйлдвэрлэл эрхлэгчдийг дэмжих энэ зээл өөрөө 5 хувиас дээшгүй байна ч гэдэг юм уу, ингээд тогтоогоод өгөхөд өөрөө бас Төрийн банкаараа юм уу, улсын банкаараа дамжаад ингээд явдаг байвал бас эзэндээ очих тал дээрээ илүү хэрэгтэй юм болов уу гэж бодоод байгаа юм. Бусад улсын туршлагаас харж байхад. Тэгэхээр энэ зүйл дээр та ямархуу бодолтой байна вэ? Энэ дээр нэг хариулт өгөөч.
Хоёрт нь, сүүлийн үед төрийн өмчит үйлдвэрийн газрууд ашигтай ажиллалаа, сүүлийн хэдэн жилд байгаагүй ашигтай ажиллалаа гээд гараад байгаа юм. Тэгэхээр энэ эдийн засгийн өсөлт 6 хүрч байгаа энэ өсөлт нь төрийн өмчит үйлдвэрийн газруудын оролцоо нүүрс, алт гээд тэр эрдэс баялгийг эс тооцвол бусад салбараас татварын орлого болоод энэ эдийн засгийн өсөлтөд томоор нөлөөлж байгаа жишээ байна уу? Та энэ дээр бас нэг хариулт өгөөч гэж хэлмээр байна.

Д.Дамба-Очир: Ням-Осор дарга хариулна.

Ц.Ням-Осор: Оюунчимэг гишүүний гурван асуултад хариулъя. Нэгдүгээрт бол дотоодын зах зээлийн хөгжүүлэхэд үнэхээр энэ олон жил шинээр компаниуд,  олон жил туршлагатай том компаниудын хувьцаа авбал яах аргагүй иргэд Хөрөнгийн бирж дээрээс худалдаж авах боломж бүрдсэн. Тэр бол үнэн. Тийм учраас ер нь 15, 16 боломжийн олон жил ажиллаад туршлагатай 40, 50 жил болчихсон ч байна, 30, 40 жил болчихсон нь ч байна. Компаниудын хувьцааг хөрөнгийн зах зээл дээрээ гаргая гэдэг дээр би ч гэсэн тийм бодолтой. Тэгж байж дотоодын хөрөнгийн зах зээл хөгжих, иргэд хувьцаа эзэмшиж сурах. Манай иргэд гадагшаа гарч одоохондоо хувьцаа авч чадахгүй. Тийм учраас наанаа суралцах энэ асуудал дээр бол энэ дотоодын зах зээлийг тодорхой эзэн, компани дээр ингээд хөрөнгийг нь нээлттэй паблик хэлбэрээр олон нийтэд хувьцаатай болгоод худалдчихвал энэ хөгжинө гэсэн ийм байр суурь дээр ч гэсэн би хатуу байна.
Харин таны ярьж байгаа үнэт цаасны төвлөрсөн хадгаламж тооцооны төв Хөрөнгийн биржээс тусдаа гэдэг бол. Тэрэн дээр бас арилжаа, төлбөр тооцооны төв ч биш. Энэ бол үнэхээр худлаа. Хуучин Хөрөнгийн биржид байсан хэсгийг гурав хуваачихсан юм. Энэ бол яг удирдлага, менежментийн хувьд Сангийн яаман дээр байгаа. Цаашдаа яг үнэт цаасны төвлөрсөн хадгаламж тооцооны төвийнхөн Хөрөнгийн биржийнхний харилцан уялдан холбоо, энэ Хөрөнгийн биржээр хувьчлалын асуудлууд эрчимтэй явбал энэ үнэхээр нэгдсэн уялдаатай байх ёстой гэсэн саналуудыг бид нарт хэлдэг юм.
Бид нар бол Санхүүгийн зохицуулах хороонд хэлж байгаа юм. Энийг цаашдаа нээрэн хамтарч хувьчлал явагдахаар Хөрөнгийн биржээр эрчимтэй хувьчлал явагдах юм бол энэ бид нарын хоорондын ажлын уялдаа холбоог сайжруулах шаардлагатай гэж. Энэ чиглэлээрээ миний хувьд бол санал гэвэл Засгийн газарт та бүхэн Байнгын хороо нь шийд өгөх нь зүйтэй байх. Миний удирдлага, менежментэнд байдаггүй гурван компани байгаад байна. Ер нь ажил эхлэхэд Хөрөнгийн биржээр хувьчлал явуул гэвэл яах аргагүй л бид нар энэ рүү л очно. Тэрнээс өөр маягаар байхгүй шүү дээ. Хувьчлал чинь заавал Хөрөнгийн бирж, Үнэт цаасны төлбөр тооцоо, хадгаламжийн төвөөр явна. Энэ тал дээр та бүхнийг тийм саналтай байна, дэмжээрэй гэж.

Төрийн банкыг хувьчлах асуудал дээр бол би одоо хувьчлах жагсаалтад байгаа. Сангийн яамнаас хувьчлах жагсаалтанд санал өгсөн. Тодорхой хэмжээний хэсгийг нь стратегийн хөрөнгө оруулагчид буюу хөрөнгийн банкны зах зээл рүү хөрөнгө оруулагчдад, бусдыг нь иргэдэд нээлттэй хувьцаа худалдъя гэсэн ийм санал байна лээ. Би бол ийм бодол байна. Жижиг, дунд үйлдвэрлэлийн зээлийг бол. Би жижиг, дунд үйлдвэрлэлийн салбартаа бас нэлээн хэдэн жил ажиллаж байсны хувьд, анх үүсгэн байгуулж байсан хүний хувьд бол ерөөсөө банкаар явах ёстой. Сая задалчихсан юм. Хуучин банкаар явсан юм. Банкаар явахгүй болохоор ерөөсөө арын хаалга, танил тал, ингээд л сайн, муу бүх юм. 
Харин сүүлд нь үүсээд хөгжиж чадаагүй байсан зээлийн. Банкин дээр очоод шалгуурт унаад байдаг нөхдүүдээ л харин бид нар зээлийн батлан даалтын сангаараа эрчимтэй дэмжээд өгөх ёстой юм. Үнэхээр банкны шаардлага хангадаггүй тийм жижиг, дунд бизнес эрхлэгчид байдаг. Тэд нарыгаа бол зээлийн батлан заалтынхаа сангаар тодорхой хэмжээний хангалт үзүүлэх юм бол зөвхөн банкаар явах тогтолцоо зөв.
Би ганцхан Төрийн банк сонгоно гэдэг дээр бас жаахан тийм байна. Яагаад гэвэл эхлээд жижиг, дундын салбарыг нэвтрүүлсэн чинь аймаг, суманд салбаргүй тийм банкууд дээр нөгөө зээл нь очихоо байчихдаг юм байна лээ. Тийм учраас хуучин хэд хэдэн банк сонгосон. Тэгж байж бүх аймаг, бүх суманд салбартай байж байж тэр зээл очдог тийм тогтолцоо. Энэ шууд сангаас өгч байгаа асуудал бол өөрөө сүүлд нь энэ буруудна гэж би бол ингэж л хэлж байгаа. Энэ бол танил тал, арын хаалга, муу бүх л тогтолцоо.
Төрийн өмчит компаниудын хувьд бол өнгөрсөн жил сайн ажилласан. 506 тэрбум төгрөгийн алдагдалтай хүлээж авч, Байнгын хороо, Эдийн засгийн байнгын хороон дээр 2016, 2017 оны эхээр хоёр удаа орсон. 880 тэрбум төгрөгийн ашигтай ажилласан. Зөвхөн улсад төсөв, татвар, хураамж төлбөрийн хэлбэрээр 1 их наяд 750 тэрбумыг төвлөрүүлсэн. Өнгөрсөн жил. Цаашдаа ч гэсэн эдийн засаг өснө. Уул уурхайгаас хараатай гурван компани л бий. Оюутолгой, Эрдэнэт 34 хувьтай, Эрдэс-Тавантолгой.

Д.Дамба-Очир: Асуулт асууж хариулт авч дууслаа.
Үг хэлэх гишүүд байна уу, Нэрсээ өгье.

Алга байна.

Ер нь төрийн өмчийн орон нутаг руу шилжүүлж байгаа нь тэртэй тэргүй орон нутаг дээрээ цэцэрлэг, сургууль, тэр чиглэлүүдээр л ерөөсөө үйл ажиллагаа явуулж байгаа юм байна лээ. Орон нутаг руу нь шилжүүлээгүй төрийн өмчид л байгаад байгаа юм шиг байна. Тэгээд энийг орон нутаг руу нь шилжүүлье гэдэг л асуудал яригдаж байгаа юм байна.
Монгол Улсын Их Хурлын дэгийн тухай хуулийн 18.3-т заасны дагуу төрийн өмчөөс аймаг, нийслэлийн өмчид эд хөрөнгө шилжүүлэх тухай Улсын Их Хурлын тогтоолын төслийн үзэл баримтлалыг Улсын Их Хурлын чуулганы нэгдсэн хуралдаанд оруулж хэлэлцүүлэх нь зүйтэй гэсэн томьёоллоор санал хураалт явуулъя.
Санал хураалт явуулъя, дэмжиж.

72,7 хувийн саналаар уг санал дэмжигдлээ.

Чуулганы нэгдсэн хуралдаанд Байнгын хорооны санал, дүгнэлтийг Болорчулуун гишүүн танилцуулна.
Эхний асуудал ингээд дууслаа.

Хоёр дахь асуудалдаа оръё.

Хоёр. Монгол Улсын эдийн засаг, нийгмийг 2019 онд хөгжүүлэх үндсэн чиглэл батлах тухай Улсын Их Хурлын тогтоолын төслийг эцсийн хэлэлцүүлэгт бэлтгэсэн талаар ажлын хэсгийн танилцуулгыг сонсоно.
Ажлын хэсгийн танилцуулгыг Ундармаа гишүүн танилцуулна.

Ундармаа гишүүнийг урьж байна.

Б.Ундармаа: Байнгын хорооны дарга, эрхэм гишүүд ээ, Монгол Улсын Засгийн газраас. 2018 оны 4 дүгээр сарын 30-ны өдөр Улсын Их Хуралд өргөн мэдүүлсэн Монгол Улсын эдийн засаг, нийгмийг 2019 онд хөгжүүлэх үндсэн чиглэл батлах тухай Улсын Их Хурлын тогтоолын төслийн анхны хэлэлцүүлгийг Улсын Их Хурлын чуулганы нэгдсэн хуралдаанаар 2018 оны 5 дугаар сарын 17-ны өдөр хийж төслийг эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн.
Тогтоолын төслийг хэлэлцүүлэгт бэлтгэх үүрэг бүхий Эдийн засгийн байнгын хорооны ажлын хэсэг 2018 оны 5 дугаар сарын 21-ний өдөр хуралдаж төслийг эцсийн хэлэлцүүлэгт бэлтгэж чуулганы нэгдсэн хуралдааны анхны хэлэлцүүлгээр санал хурааж шийдвэрлэсэн зарчмын зөрүүтэй саналын томьёоллуудыг тогтоолын төсөлд бүрэн тусгалаа. Тухайлбал, тогтоолын төслийн хавсралтад зээлийн хүүг бууруулах, санхүүгийн үйлчилгээний хүртээмжийг нэмэгдүүлэх, эрх зүйн орчныг боловсронгуй болгож хэрэгжилтийг эрчимжүүлэх, байгаль орчинд учруулсан хохирлын хэмжээг тогтоох үнэлгээнд орон нутаг оролцдог байх, Чингис хааны өмнөх болон дараахь үеийн түүх, археологийн үзэсгэлэн гаргах бэлтгэх ажиллагааг хангах, багш, эмч нарын цалин, хөлсний менежментийг боловсронгуй болгох замаар үе шаттайгаар цалин, хөлсийг нэмэгдүүлэх, шинжлэх ухаан, технологи, инновацийн салбарт олон улсын жишигт нийцсэн барилга, байгууламж, лабораторийн орчин үеийн нөхцөл бүхий дэд бүтцийг бий болгох, сүрьеэгийн эмнэлгийн барилга шинээр барих, МСҮТ-ийн оюутнуудад 70 мянган төгрөг олгох зэрэг зарчмын саналуудыг төсөд нэг бүрчлэн тусгасан болно.

Түүнчлэн Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.2.1-д нэгдсэн хуралдаанаар анхны хэлэлцүүлэг явуулах үед төслийн зарим зүйл, заалтыг гүйцээн боловсруулах чиглэлийг хуралдаан даргалагчаас өгсний дагуу нээлттэй үлдээсэн Тавантолгойн орд ашиглалтыг өргөжүүлэн хүчин чадлыг нэмэгдүүлэх ажлын явц, хувиар гэсэн шалгуур үзүүлэлтийг тогтоолын төслийн хавсралтын 5 дугаар зорилтод нэмэх саналын томьёоллыг бэлтгэн та бүхэнд тараасан байгаа.

Байнгын хорооны эрхэм гишүүд ээ, нэгдсэн хуралдааны анхны хэлэлцүүлгээр олонхийн дэмжлэг авсан зарчмын зөрүүтэй саналуудыг төсөлд нэмж тусгасан эцсийн хувилбарын төсөл болон эцсийн хэлэлцүүлгийн үеэр санал хураалгахаар нээлттэй үлдээсэн зарчмын зөрүүтэй саналын томьёоллыг хэлэлцэн шийдвэрлэж өгнө үү. Анхаарал тавьсанд баярлалаа.

Д.Дамба-Очир: Ундармаа гишүүнд баярлалаа.
Ажлын хэсгийг танилцуулъя. Сангийн яамны Эдийн засгийн бодлогын газрын дарга Батхүрэл, Сангийн яамны Эдийн засгийн бодлогын газрын ахлах мэргэжилэн Ганбаяр, тус газрын Эдийн засгийн бодлогын газрын мэргэжилтэн Сүхдэлгэр, тус газрын Эдийн засгийн бодлогын газрын мэргэжилтэн Мөнгөнцацрал, Сангийн яамны Хөгжлийн бодлого төлөвлөлтийн хэлтсийн ахлах мэргэжилтэн Оюунцэцэг, Сангийн яамны Эдийн засгийн бодлогын газрын мэргэжилтэн Билгүүн. Эдгээр хүмүүс ирсэн байна.
Ажлын хэсгийн танилцуулгатай холбогдуулж асуух асуулттай гишүүд нэрсээ өгнө үү.
Оюунчимэг гишүүнээр тасаллаа.

Эрдэнэбат гишүүн асуултаа асуугаад явъя.

Д.Эрдэнэбат: Баярлалаа. Энэ 2019 оны үндсэн чиглэлийг одоо ингээд эцсийн хэлэлцүүлгээр орж төсвийн хууль шиг юм болчихлоо л доо. Маш олон гишүүдийн салбарын болон гишүүдийн сонирхол туссан мөнгөн хөрөнгө заасан ийм зүйлүүдийг зарчмын зөрүүтэй саналын томьёоллоор чуулганы хуралдаан дээр анхны хэлэлцүүлгээр буцаагаад сэргээчихсэн. Тэгээд би Сангийн яамныхан байгаа биз дээ, тийм ээ? Сангийн яамныхнаас нэг зүйл асуумаар байна.

Саяын нэмэгдэж орж ирсэн хөрөнгө мөнгөтэй заалтууд. Би заалтууд гэж нэрлэе л дээ. Хичнээн хэмжээний хөрөнгийг шаардаж байгаа юм бэ гэж нэгдүгээрт. Хоёрдугаарт энэ 2019 оны төсвийн хүрээнийхээ мэдэгдэлтэй таарч байгаа юм уу, зөрж байгаа юм уу? Хэрвээ энэ ингээд давчихсан байгаа бол, миний тооцооллоор энэ чинь нэлээн олон тэрбум төгрөг л нэмэгдэх гээд байна. 100, 100-аараа нэмэгдэх гээд байна л даа. Тэгээд энэ төсвийн хүрээний мэдэгдэл чинь өөрөө зөрчихөж байгаа юм биш үү? Төсвийн нийт орлого, зарлагынхаа хувьд. Энэ дээр надад нэгдүгээрт тайлбар хэлж өгөөч.
Хоёрдугаарт МСҮТ-ийн 70 мянгыг буцааж өгье гээд ингээд шийдвэр гаргаад одоо ингээд батлах гэж байна л даа. МСҮТ-ийн сурагчдын сар болгон өгөх 70 мянган төгрөгийг өгөхөд жилд хичнээн хэмжээний төсөв мөнгө хэрэгтэй юм бэ гэдэг асуудал байна. Энэ дээр надад нэг хариу өгөөч. 

Би Байнгын хорооны даргад нэг санал оруулмаар байгаа юм. Энийг цаашдаа ойрын хугацаанд бид нар ярих ёстой байх аа. Дэгийн тухай хуульдаа өөрчлөлт оруулах хэрэгтэй бид нар. Хэрвээ бид  нар 2019 оны тухайн жилийн төсвийн хүрээний мэдэгдлээ баталсан бол энэ төсвийн хүрээний мэдэгдэл батлагдсан л 2019 оны үндсэн чиглэл батлагдах ёстой шүү дээ. Агуулгаараа бол. Одоо энэ чинь алдагдчихлаа. Байхгүй болчихлоо. Нэг дэх алдаа тэр. Энийг бид зайлшгүй засах ёстой.

Хоёрдугаарт 2018 оны үндсэн чиглэлийн биелэлт, 2019 оны үндсэн чиглэлийг хоёр өөр хугацаанд хэлэлцэгдээд байгаа юм. Энийг би бас буруу гэж хараад байна. Яагаад вэ гэвэл 2018 оны үндсэн чиглэлийн биелэлтийг дүгнээд яг зэрэгцээд 2019 оныхоо үндсэн чиглэлийг яригдвал энэ гишүүдэд илүү ойлгомжтой болж эхэлнэ. Өөрөөр хэлбэл, урд талын 2018 оны биелэлт биелэгдээгүй зүйл нь гарч ирэхэд 2019 онд эндээс харьцуулаад харахад юу нь болоод юу нь болоогүй байна вэ гэдэг дээр харьцуулалт нь зөв гарна.

Ер нь үндсэн чиглэлийн биелэлт бол мөрийн хөтөлбөрийг дагаж гардаг болохоор энэ дээр цоо шинэ санаа ингэж ургуулж орж ирж тавьж ерөөсөө болохгүй юм шүү дээ. Энэ чинь төсвөөс шал өөр зүйл байхгүй юу. Тэгэхээр энийгээ хэдүүлээ яах юм бэ? Энэ дээр ийм буруу юм л явчихлаа даа. Тэгээд олонхиороо шийдээд явах юм байгаа биз дээ. Тэгэхдээ энэ бол асар том бодлогын алдаатай шийдвэр болж байгаа шүү гэдгийг би та бүхэнд сануулж хэлье. Баярлалаа.

Д.Дамба-Очир: Эрдэнэбат гишүүн үг хэллээ. 

Д.Эрдэнэбат: Асуусан.

Д.Дамба-Очир: Сангийн яам асуултад хариулаад явъя.

Батхүрэл, 1 дүгээр микрофон.

Г.Батхүрэл: Эрдэнэбат гишүүний асуултад хариулъя. Монгол Улсын эдийн засаг, нийгмийг 2019 онд хөгжүүлэх үндсэн чиглэлийн төсөлд Байнгын хороодоос гарсан зарчмын зөрүүтэй үндсэндээ 7, 8 хөрөнгө санхүүтэй арга хэмжээ тусгагдсан. Тухайлбал, жижиг, дунд үйлдвэрлэлийн хөнгөлөлттэй зээлийн хэмжээг 90 тэрбумаар нэмэгдүүлсэн байгаа. Агаар орчны бохирдлыг бууруулах арга хэмжээнд бол 100 тэрбумаар нэмэгдсэн. Багш нарын цалин, урамшууллыг нэмэх гээд 33 тэрбум. Соёл урлаг, шинжлэх ухааны салбарын ажиллагсдын цалин, хөлсийг нэмэгдүүлэх гээд 1,2 гэх мэтчилэн нийтэд нь аваад үзэхэд 262,1 тэрбум төгрөгөөр анх өргөн барьсан төслөөс нэмэгдсэн ийм төсвийн үзүүлэлт гарсан байгаа.

Саяын МСҮТ-ийн 70 мянгыг олгохтой холбоотой энэ асуудал төсөв дээр хэдий хэмжээний ачаалал ирэх вэ гэдгийг бас тооцож үзсэн. МСҮТ-д жилд дунджаар 40 мянга орчим оюутан элсэж байгаа. Эд нар 9 сарын хугацаанд суралцдаг, 70 мянга гээд тооцохоор 28-30 тэрбумын төсөв дээр ирэх ачаалал гарахаар ийм тооцоо хийгдсэн. Анх өргөн барихад 8,3 их наяд байсан. Эдгээр тооцооллыг үзэхээр 8,5 орчим их наяд төгрөг Монгол Улсын эдийн засаг, нийгмийг 2019 онд хөгжүүлэх үндсэн чиглэлийн хөрөнгийн хэмжээ ингэж өөрчлөгдөж гарч байгаа.
Д.Дамба-Очир: Ер нь зүгээр, би нэг л юм Санийн яаманд хэлмээр байгаа юм. Нэгдүгээрт яах вэ гэхээр та нар аягүй хугацааг нь тулгаж орж ирдэг. Санаатайгаар хийдэг юм шиг байгаа юм. Яагаад вэ гэхээр тэнд хэлэлцэх боломжийг нь тун бага гаргаж өгдөг. Өөрөөр хэлбэл, 6 сарын 1-нд хуулийн хугацаатай учраас наана нь шахаж байгаад аягүй бага хугацаанд оруулаад ирдэг. Тэгээд Эдийн засгийн байнгын хороо ч тэр, Улсын Их Хурал дээрээ ч тэр, чуулган дээрээ ч тэр ерөөсөө бөөн хэл ам, маргаан дагуулж байгаа юм. Нэгд.

Хоёрдугаарт би юу гэж хэлэх гээд байна вэ гэхээр та нар энэ удаагийн 2019 оны үндсэн чиглэлийг аягүй муу бэлдэж орж ирсэн. Сайд нар нь нэг өөр юм яриад, засаг дээрээ олигтой ч энийгээ зангидаж чадаагүй. Энэнээсээ болоод Байнгын хороон дээр бөөн хэрүүл, чуулган дээр бөөн хэрүүл л болцгоосон. Анхнаасаа тийм зарчим, тэрийгээ барьж орж ирж чадаагүй. Анхнаасаа бодлогоо барьж орж ирж чадаагүй. Ер нь ийм маягтай явах юм бол бүтэхгүй дээ та нар ажиллахад. Би зүгээр тэгж л харж байгаа юм. Тийм байгаа учраас.

Уг нь төсвийн хүрээний мэдэгдлээ, үндсэн чиглэл хоёрыг бас Төсвийн байнгын хороотой хэдүүлээ ярьж байгаад энэ хэдэн тоонуудаа бас хооронд нь уялдуулаад явъя гэж ярьцгаасан юм. Тэгээд сая чуулган дээр харахгүй юу, бүгдээрээ босож ирээд, бүгдээрээ замбараагүй нэг, нэг юм ярьцгаагаад. Яамдынх нь сайд нар нь өөрсдөө санал гаргаад л. Ямар ч зохион байгуулалт байхгүй ийм л байдалтайгаар явцгааж байгаа учраас энэ хэдэн тоонуудаа ерөөсөө барьж чадахгүй байгаад байгаа юм.

Оюунчимэг гишүүн асуултаа тавиад явъя.

М.Оюунчимэг: Би Сангийн яамныханд нэг зүйл хэлье. Сангийн сайд Хүрэлбаатар өөрөө  2019 оны энэ төсвийн хүрээний мэдэгдэл, үндсэн чиглэлд баримталж байгаа гол бодлог бол хөдөлмөрийн зах зээлд эрэлт хэрэгцээтэй мэргэжлээр төгсгөж байгаа, ийм хүмүүсийг бэлтгэж байгаа сургалт үйлдвэрлэлийн төвүүд, их, дээд сургуулийг дэмжихийн тулд төсөв мөнгө ахиу хуваарилсан гэж хэлсэн. Мэргэжлийн сургалт үйлдвэрлэлийн төвүүдэд автоматаар бүгдэд нь 70 мянган төгрөг суралцагчдад өг гэж асуудал яриагүй. Тэнд бол шалгуур тогтоогоод үнэхээр багаж тоног төхөөрөмж сайтай мэргэжлийн сургалт үйлдвэрлэлийн төвүүдийн тэндээс бэлтгэж гарч байгаа мэргэжилдээ гайгүй сайн суралцаж байгаа хамгийн эрэлт хэрэгцээтэй мэргэжилтэй тэр шалгуурууд байж байна.
Ингэхээр энд оролцож байгаа 25 тэрбум биш. Ойролцоогоор бодоход 11, 17-20 тэрбум төгрөг тусгаад суулгачихвал бололцоотой шүү дээ. Би энэ төсвийн хүрээний мэдэгдэл, энэ дээр энэ МСҮТ-ийн 70 мянган төгрөгийг сэргээх асуудлыг заавал оруулж ирэх ёстой. Энэ чинь чуулганы хуралдаанаар нэгдсэн хуралдаан дээр гишүүд бүр дийлэнхийнхээ саналаар дэмжигдээд орсон юмыг та нар одоо хэдэн тэрбум тусгасан гээд. Тэр тодорхой мэдээллээ надад өгөөдөхөөч. Яг энэний дагуу хэдийг тусгаад орж ирж байгаа гээд. МСҮТ-ийн 70 мянгыг сэргээхэд.

Оюутны хөгжлийн зээл дээр жишээлбэл мэргэжил сургалт үйлдвэрлэлийнх орохгүй байгаа. Яагаад орохгүй байгаа нь их, дээд сургуульд гэж хаягласан учраас МСҮТ багтах боломжгүй, манай салбарын харьяалал биш гэж Боловсролын сайд хэлж байгаа юм. Тэгэхээр энэ МСҮТ дээр яг 70 мянгыг сэргээх дээр хэд суугаад орж ирж байгаа вэ гэдэг дээр би хариулт авахыг хүсэж байна.
Д.Дамба-Очир: Сангийн яам хариулаад явъя.

Батхүрэл

Г.Батхүрэл: Оюунчимэг гишүүний асуултад хариулъя. Энэ Монгол Улсын эдийн засаг, нийгмийг 2019 онд хөгжүүлэх үндсэн чиглэлийн төсөлд МСҮТ-ийн 70 мянган төгрөг олгох энэ асуудал бол салбарын яамнаасаа уг санал нь ирээгүй учраас анх өргөн барих төсөлд суугаагүй юм байна лээ. Сая Байнгын хороон дээр санал гарсны дагуу энэ анхны хэлэлцүүлэг дээр гараад дэмжигдсэн учраас эцсийн хэлэлцүүлэг дээр орж ирж байгаа. 

Энэ дээр Сангийн яам гэхээсээ илүү Улсын Их Хурлын Эдийн засгийн байнгын хорооны ажлын хэсэг энэ дээр ажиллаад энэ саналыг тусгаж оруулсан байгаа. Манай Сангийн яамны хувьд бол ерөнхийдөө төсөв дээр хэдий хэмжээний ачаалал ирэх вэ гэдэг ийм тойм тооцоог хийж гаргаж өгөөрэй гэсэн. Энэний дагуу бид нар ажлын хэсэгт нь тооцоог нь гаргаж хийж өгсөн.
Д.Дамба-Очир: Наадахыг чинь Эдийн засгийн байнгын хороо оруулж ирээгүй шүү дээ. Нийгмийн бодлогын байнгын хороо оруулж ирсэн.

Оюунчимэг гишүүн тодруулъя гэж байна.

М.Оюунчимэг: Нийгмийн бодлого, боловсрол, соёл, шинжлэх ухааны байнгын хорооноос бүр ажлын хэсэг гараад бараг 3 сарын туршид бүх МСҮТ-ээр явж үзээд ер нь зайлшгүй хэрэгтэй юм. Тэнд бүх юмнаас хасагдчихсан. МСҮТ-эд суралцагчдын 70 мянга ч байхгүй, оюутны хөгжлийн зээлд ч хамрагдахгүй. Тэгсэн хирнээ хамгийн эрэлт хэрэгцээтэй мэргэжлээр суралцаж байгаа бүх МСҮТ-ийнхэн ийм хүсэлт тавьсан. Тэгээд шаардлагад нийцүүлээд бид нар энийг, би бүр өөрөө санаачлаад оруулж ирээд тэгээд чуулганы хуралдаан дээр ч, Байнгын хороон дээр ч олонхийн бүр 100 хувийн санал аваад ингээд орж ирж байгаа. Тэгэхээр энийг энд улсын төсвөөр гээд тодорхой зааж өгөхгүй бол энд чинь хаанаас юу гэдэг нь тодорхойгүй байгаа учраас би тодруулж асуугаад байна л даа. Энэ байх ёстой. Та нар энийг заавал оруулж ирж тусгах ёстой шүү гэдгийг би хэлмээр байна.

Энэ дээр тодорхой хариулт өг. Түүнээс биш та нар тооцоо гээд их тоо гаргаад л хэдэн зуун тэрбумаар нь тавьчихаад тэгээд дийлдэхгүй юм шиг асуудлыг унагаах зорилготой ингээд байх юм. Тэгж битгий хий л дээ. Энэ чинь та нарт ч хэрэгтэй шүү дээ. Улсад хэрэгтэй юм би яриад байна шүү дээ. Одоо энэ Эдийн засгийн форум болоход ажилгүйчүүдийн тоо 9,7.

Д.Дамба-Очир: Батхүрэл хариулъя. Сангийн яам.

Г.Батхүрэл: Оюунчимэг гишүүний асуултад хариулъя. Монгол Улсын эдийн засаг, нийгмийг 2019 онд хөгжүүлэх үндсэн чиглэлийн төслийн 16.4 дээр яг таны санал тусгагдсан байгаа. Энэ дээр бол МСҮТ болон политехникийн коллежид элсэн суралцагчдын тоог нэмэгдүүлж төгсөгчдөд мэргэжил, ур чадварыг эзэмшүүлэх гээд энэний дараа МСҮТ-ийн оюутнуудад 70 мянган төгрөг олгох гээд энэ арга хэмжээ тусчихсан байгаа. Хариуцах байгууллага нь Хөдөлмөр, нийгмийн хамгааллын яам гэж ингэж. 16.4 дээр туссан.

Д.Дамба-Очир: Гишүүд асуулт асууж хариулт авлаа.

Одоо зарчмын зөрүүтэй саналын томьёоллоор санал хураалт явуулна.

Хоёр төрлийн саналаар санал хураалт байгаа.

Нэгдүгээрт Улсын Их Хурлын даргын чуулган дээр нээлттэй үлдээсэн нэг саналын томьёолол байна.

1.Тогтоолын төслийн хавсралтын 5 дугаар зорилтын 3 дахь заалтын шалгуур үзүүлэлтэд “Тавантолгойн орд ашиглалтыг өргөжүүлэн, хүчин чадлыг нэмэгдүүлэх ажлын явц, хувиар” гэж нэмэх.

Санал хураалт явуулъя.

81,8 хувиар уг санал дэмжигдэж байна.
2.Оюунчимэг гишүүний санал байгаа. Гэхдээ би энийг бас тайлбарлахгүй бол болохгүй юм шиг байна лээ. Энэ Хятадын хөнгөлөлттэй зээлээр хэрэгжих төсөл байж байгаа. Энэ нь Улаанбаатар болон аймаг, төвүүдийн камерын асуудал юм шиг байна лээ. Хятадын хөнгөлөлттэй зээл. Тэрний Монголынх нь хөрөнгийг дутуу тавьчихсан байна гээд. Энэ дээр л яригдаад байгаа юм.

Тэгээд тогтоолын төслийн хавсралтын 17 дугаар зорилтын 2 дахь заалтын 1.3 гэснийг 2.5 гэж өөрчилье гэж байгаа юм.

Эрдэнэбат гишүүн.

Д.Эрдэнэбат: Ийм л дээ, одоо ингээд нэг ийм төсвийн мөнгө улсын төсөв дээр тавих мөнгө нь ингэж өөрчлөгдөх ёстой, тэгж өөрчлөх ёстой гээд ингээд. Энэ бол миний ойлгож байгаагаар бол төсөөллийн тоо болохоос биш яг хатуу тоо биш шүү дээ. Энэ чинь төсөвт тавигдаж байгаа хатуу тоо биш байхгүй юу. Ерөнхий чиг нь орчихсон байхад бид зааал энэ тоогоор оролдох шаардлага байхгүй юм шүү дээ. Чиглэлийн тоо.
Би нэг юман дээр нэг юм хэлмээр байгаа юм. Энэ олон зарчмын зөрүүтэй орж ирсэн санал дээр би ерөөсөө санал нэгдэхгүй байгаа юм. Энэ маш буруу. Ялангуяа жижиг, дунд үйлдвэрлэлийн 90 тэрбум ямар ч үндэслэлгүй тоо нэмэгдэж байгаа. Агаарын бохирдлыг нэмэгдүүлэх гэсэн чинь дахиад 100 тэрбум нэмнэ гээд. 100 байсныг 200 болгож байгаа юм. Асар их мөнгө нэмэгдэж байгаа юм. Ямар ч үндэслэлгүй. Одоо юу гэх вэ гэхээр 100 тэрбум байсан гээд ирэх жилийн төсөв хэлэлцэхэд энэ рүү бүгдээрээ ингээд л бариад бууна. 90 байсан гээд бариад бууна. Ийм буруу жишгийг тогтоож болохгүй гэж би гишүүддээ хэлмээр байгаа юм.

Одоо энэ манай гишүүдийн хийж байгаа ажил л даа. Сангийн яамны буруу гэж байхгүй. Тэгсэн мөртлөө бид нар нөгөө талд нь юу байдаг вэ гэхээр нөгөө хэдэн эмч, багш нарын цалин гэсэн чинь 33 тэрбум л гэж байна шүү дээ. Хүүхдийн мөнгөн 40 тэрбум л төгрөг шүү дээ. Энийгээ болохоор ярьж байгаа хүн нэг ч байхгүй. Энэ дээр зүгээр ингээд бэлтгэгдсэн улс төр ингээд л. Олон улсын валютын сан ингэсэн гээд. Яахаараа тэгвэл Олон улсын валютын сан хүүхдийн 40 тэрбумыг өгч болохгүй гэчихээд нэг гишүүн орж ирээд энэ дээр 100 тэрбум, 90 тэрбум, хэдэн зуун тэрбумаар нь нэмж оруулаад энд юм батлуулж байх ёстой юм бэ? Зарчим нь хаана байгаа юм бэ, бодлого нь хаана байгаа юм бэ гэдэг нь дэндүү утгагүй болж эхэлж байгаа байхгүй юу.

Байнгын хорооны дарга аа, энэ дээр анхаар. Энэ чинь бүр хачин завхарсан юм боллоо шүү дээ. Тэгэхээр одоо энэ дээр тоо болгон дээр тоглохоо боль оо. Энэ дээр санал хураах нь буруу гэж би харж байна. Тийм учраас энэ зүгээр ерөнхий агуулгаараа явна биз. Очоод  2019 оны төсөв дээр хэд байх ёстой юм, тэгээд тэр зарчмын зөрүүтэй саналуудаа л ярь гэж. Ийм саналтай байна.
Д.Дамба-Очир: Байнгын хороо гэхээсээ илүү Сангийн яам өөрөө дутуу л оруулаад ирсэн юм байна лээ л дээ. Монгол талынх нь хөрөнгийг дутуу тавьчихсан байна гэж тэгж байгаа юм. Хууль зүй, дотоод хэргийн сайд нь байдаг юм уу, Сангийн яам нь байдаг юм уу, хэн нь  оруулж ирж байгаа юм бэ. Тэгээд энэ дээр нэг анхаараадах гэж байна лээ. 

Санал хураалт явуулъя.

Уг санал дэмжигдсэнгүй. 27,3 хувиар.
Монгол Улсын эдийн засаг, нийгмийг 2019 онд хөгжүүлэх үндсэн чиглэл батлах тухай Улсын Их Хурлын тогтоолын төслийг эцсийн хэлэлцүүлэгт бэлтгэсэн танилцуулгыг төслийн эцсийн хувилбарын хамт нийт гишүүдэд тараана. Мөн нэгдсэн чуулганд Ундармаа гишүүн танилцуулна.
Өнөөдрийн хуралдаан дууслаа. Гишүүдэд баярлалаа.

Дууны бичлэгээс буулгасан:

ПРОТОКОЛЫН АЛБАНЫ

ШИНЖЭЭЧ
Б.БАТГЭРЭЛ

